
Jaargang 7 – Uitgawe 10/2010 – Woensdag 17 Maart 2010 – ngkn@iway.na
Staak asb versending van Feldmuis

Ds Leonard – dis 100 jaar!
· Herman Oosthuizen: heroos@iway.na 
Verlede Donderdag was dit presies 100 jaar sedert die legendariese ds. Edward (Eddie) Leonard voet aan wal gesit het te Luderitzbucht in die destydse Duits-Zuidwest Afrika op 11 Maart 1910!


Die 26-jarige eerwaarde Edward Johannes Leonard word op 27 Februarie 1910 in die N G Kerk Richmond georden en uitgestuur na Duits-Zuidwest Afrika “….als hulp vir ds. C W Retief in de bearbijding van onze uitgewekene blanke bevolking in dat uitgestrekte land.”  Richmond sou vir die volgende 6 jaar tot 1916 eerw. Leonard se traktement voorsien.


Leonard vertrek per boot vanaf Kaapstad en arriveer op Donderdag 11 Maart 1910 te Lüderitzbucht, reis per trein tot op Keetmanshoop en vandaar per ossewa tot op Gibeon waar hy op Vrydag 18 Maart 1910 as hulpleraar van ds. C W Retief ontvang word. Eerw. Leonard was saam met ds. en mev. Retief die enigste “boerenmenschen” op die dorp Gibeon. Aanvanklik het hy op Gibeon loseer tot die helfte van 1911 en het toe verhuis na die plaas Garies in die omgewing van Kub.  Ná sy huwelik op 13 Desember 1911 met Johanna Maria Esterhuizen - die dogter van ouderling C J Esterhuizen – het hy en sy eggenote verhuis na die plaas Gurus naby Kalkrand, waar die kerkraad die plaashuisie as pastorie vir 700 Duitse Mark van Carel van der Merwe aangekoop het. Hier het hulle gewoon tot hulle in Augustus 1913 na Windhoek verhuis het. Nadat Windhoek in 1929 as gemeente van die gemeente Gibeon afgestig het, het eerw. Leonard as leraar van Gibeon met sy gesin na Mariental verhuis waar hulle gebly het tot met Leonard se afsterwe in 1939.


In Januarie 1911 het ds. Retief Gibeon verlaat nadat hy ‘n beroep na Garies aanvaar het en was die hulpleraar, eerw. Leonard, die enigste vaste leraar van beide gemeentes Gibeon en Moria.  Vir 14 jaar, tot met die koms van ds. Koch as eerste vaste leraar van Moria in 1925, was eerw. Leonard dus die enigste leraar in die ganse Duits-Zuidwest-Afrika!
Onder leiding van eerw. Leonard het die kerklike organisasie en struktuur in Duitswes begin vorm aanneem. Verskeie wykskerkrade is op verskillende dorpe binne Gibeon-gemeente gekies wat dan na gelang van behoefte as “Gecombineerde Kerkraad van Gibeon” gekonstitueer het.  Moria as selfstandige gemeente was tot met die koms van ds. Koch steeds as wyk van Gibeon hanteer en bedien.  Gevolglik het verskeie kerksale op verskillende dorpe onder leiding van Leonard verrys.  Die eerste kerkgebou is in September 1921 op Mariental opgerig.  Hierdie ontwikkeling het uiteindelik gelei tot die eerste afstigting toe die gemeente Keetmanshoop in 1924 van Gibeon afgestig het.       

Na inhoud
Pinksterreeks lyk vanjaar anders

Dit is nou reeds ‘n hele aantal jare wat Christelike Lektuurfonds elke jaar behulpsaam is met die daarstel van reekse preke vir Pinkster en Week van Gebed. 
Vanjaar se Pinkster-bundel is geskryf deur dr Pieter van Niekerk. “’n Nuwe Tyd vir gewone mense – gesprekke uit Lukas en Handelinge” is ‘n bundel met 15 kort preke/oordenkings uit die boeke van Lukas. Dit fokus op Jesus se verhouding met gewone mense, arm en hopelose mense, mense aan wie Hy hoop gee en as sy vriende uitkies. Ons meen dat hy met hierdie vars, nuwe aanpak in die kol is – hy staan immers in die bedieningskonteks wat ons graag wil bereik. Die bundel is bedoel vir leraars, maar veral ook vir ouderlinge en ander werkers wat biduur of ander dienste moet waarneem. Die bundel verskyn vanjaar in Afrikaans en Suid-Sotho. Die preekbundel kan by ons bestel word teen R25 per eksemplaar.
Vir meer inligting besoek gerus www.clf.co.za, epos na info@clf.co.za of skakel 00 27 21 873 6964.

Na inhoud
Bybel-Media: Jóú bedieningsvennoot
· Hans Steyn hans@bmedia.co.za  

Kruisgewys – Jong leraars praat …

Die Maart-uitgawe van Kruisgewys word hierdie week aan die leraars van die NG Kerk, Herv. Kerk en Kaaplandse VG Kerk gepos. 

Kruisgewys fokus dié keer op die stem van die jonger leraars – dit gee hulle die geleentheid om hulle stem te laat hoor. Dit is belangrik om te hoor wat sê die jonger stemme, skryf Chris van Wyk in die redaksionele kolom.


Besoek die volgende webwerf om 'n artikel of die hele Kruisgewys elektronies af te laai: www.bybelmedia.co.za 

Lees in die April-uitgawe van LIG:

Juanita: “Dankie, Ma!”

Wanneer Juanita du Plessis “Vlieg hoog” sing, deel sy ’n kleintyd-les wat sy by Ma Francie geleer het met die wye wêreld: Op die wind van die Here se genade, rondom my; Hou ek my oë op die wenpaal, voor my; Hoog bo die son; Na die Lig; Ek vlieg hoog.

Wanneer is genoeg genoeg?
Met soveel huwelike wat nie die mas opkom nie en gemiddeld 30 000 kinders wat elke jaar in Suid-Afrika aan die trauma van egskeiding blootgestel word, is daar baie vrae wat gelowiges oor hierdie instelling vra. Vrae soos: Wanneer is genoeg genoeg?

Hubbly Bubbly – borrels met ’n angel
’n Waterpyppartytjie is deesdae ’n gewilde manier van partytjie hou onder tieners en studente. Maar terwyl hulle (én hulle ouers) dink dit is onskadelik, kan dit in werklikheid dodelik wees.

Lees ook:

·  ‘Vince’ van 7de Laan: “Mense moet God in my kan raaksien”

· Belia Lourens – “Tsotsi” met ’n lied in haar hart
· Platsak-wenke vir die hele gesin
· Geestelike reise – nodig of oorbodig?
· Soekend ... ná my kind se dood
· Maak jou kind lief vir lees
· My lyf kelder my ... (geluk)
Word deel van ons facebook-groep, “LIG tydskrif”.

Lees in Kerkbode van 19 Maart 2010

Trou is nie perdekoop

Rompslomp in die staatsdiens kan meebring dat gelowiges in die toekoms twee keer sal moet trou – eers voor die landdros en dan weer in die kerk.

Baie predikante sit met hulle hande in die hare oor die nuwe prosedures wat hulle moet volg om huwelike geregistreer te kry. 

Lees ook:

· Opgestane Jesus was met die asem van God anders 

· Sharpeville en Cottesloe huil weer na 50 jaar

· “Sport soos kakiebos”

· Boeke oor Broeders en gays ding mee om gesogte prys

· SA sê nee vir TV-pornografie

Inligting, Navrae en Diensverskaffing:
· Stuur jou bestelling per e-pos na: bestel@bmedia.co.za
Of koop direk met jou kredietkaart op die webtuiste: www.bybelmedia.co.za
Na inhoud
	Mathys Roets by Eros Oesfees

	As deel van Eros kerk se jaarlikse Oesfees, tree Mathys Roets op Sondag, 28 Maart 2010 om 19:00 by die Eros Laerskool Rugbyveld op.  Kaartjies teen N$80pp (ete ingesluit) is by die Eros Kerkkantoor beskikbaar.  Daar is hope vermaak vir die kinders en heerlike eetgoed te koop vanaf 16:00.  Vir navrae, kontak 226157.


 ‘n Alzheimer en Neurologiese afwykings​versorgingsoord vir Namibië​? 

· Clem Marais: clem@ngkn.com.na  

Wanneer mens 8,200vk meter dorpsgrond op Omaruru by ’n wildvreemde mens present kry op die voorwaarde “niemand mag daaruit ryk probeer word nie”, weet jy die Here is aan die werk. Só getuig Berrie Holtzhausen. predikant van Walvisbaai-Noord, nadat juis hierdie wonderlike ervaring in die eerste twee weke van Maart oor sy pad gekom het.

Die droom om iets in die lewe te roep waar leiers aan Alzheimer se siekte versorg kan word, het in November 2009 in Berrie wakker geword. Dis was toe hulle die agteruitgang en uiteindelik afsterwe van oom HO Coetzee in die Michelle Huis in Walvisbaai meegemaak het. Dit was oom HO se nimmer-eindigende geloop al om die tafel wat Berrie se droom aangevuur het – ’n droom “van spasie vir ‘die eensame reisigers’ om te kan loop soveel hulle wil sonder inperking”.

Berrie het aan die begin van Maart, toe hy en sy vrou saam met ’n vriendin uit Walvis vertrek op ’n reis na Etosha, nie geweet dat hy besig is om ’n volgende tree te gee op ’n reis waarmee die Here al 24 jaar tevore begin het nie.  Benewens die vakansie, was hulle ook op soek na oop grond waar hulle ’n versorgingsoord kon vestig vir Alzheimer-pasiënte. 

Op Outjo doen hy navraag by ’n slaghuis. Die vrou met wie hy praat is verstom – haar eie ma het Alzheimer’s en die familie is moedeloos met haar versorging. Sy stel voor Berrie-hulle adverteer in die Otji-News in Otjiwarongo.

Kombat, die myndorp wat verlate in die noorde staan en wag om tot niet te gaan, kom in hulle gedagtes. “Dáár sal ons ook gaan navraag doen,” neem hul hulself voor. 

Okahandja – dis lekker sentraal, besluit die reisigers. Hulle bel die matrone van Huis Sonder Sorge op Okahandja om haar te pols. “Nee wat, ons het nie meer plek om ’n ekstra toilet op te rig nie,” kom haar teleurstellende antwoord.
Maar by haar in die kantoor staan iemand wat die gesprek hoor. Iemand wat 24 jaar gelede reeds vir Berrie ontmoet het. Hy vra die matrone uit oor die gesprek en raak opgewonde. Sy seun het grond beskikbaar op Omaruru...
Hoekom gee iemand 8,200vk meter gratis weg vir iemand (al het jou pa hom darem 24 jaar gelede al ontmoet)? Die skenker vertel: “Ek het ‘n oom gehad wat oorlede is aan Alzheimer’s. Ek self is nog baie jonk maar vergeet verskriklik maklik enige ding. Dan spot ek altyd dat ek Alzheimer’s het. Daardie oggend het ek gebid en vir die Here gesê ek is jammer omdat ek daarmee spot en dat Hy my asseblief moet help dat ek nie die vreeslike siekte kry nie. Later lui my selfoon en dit is my pa wat my vertel van julle en die Alzheimer’s-sentrum wat julle wil begin. Met die gedagte van my gebed en waaroor ek met die Here gepraat het nog vars in my kop, kon ek nie anders as om onmiddellik te reageer op julle versoek en het besluit om dit nie te verkoop maar aan julle te skenk.   


En nou, vertel Berrie, “vanmiddag [9 Maart 2010], nadat ek saam met die inwoners van Michelle Huis geëet het en weereens beleef hoe tannie Greta [ons nuwe Alzheimer-leier] net wil loop, loop en loop – geen slaap nou al vir dae, want sy is op soek en sal dit net vind as sy loop – so glo sy – dit is nou dat ek vir jou wat hier lees skryf; want ek het hulp nodig: om vir Tannie Greta te help, en om dit wat oom HO vir ons ‘gevra’ het ter wille van al die ‘eensame reisigers’ soos hy, ‘n werklikheid te maak.” 

Die beskikbare grond is ’n reuse vertrekpunt. Maar daar lê nou nog enorme werk voor om enigsins gestalte aan hierdie droom te gee.

Indien jy by hierdie verbeeldingryke projek betrokke wil raak, kontak vir Berrie by berrie.holtzhausen@gmail.com of telefoon + 264 (0) 85 594 0003 /  + 264 (0) 81 283 3983.
Na inhoud
Kerk se e-stem praat wyd
Die elektroniese nuusbrief-netwerk van die NG Kerk bereik weekliks meer as 8000 adresse met vars nuus en relevante inligting. In al tien die NG-sinodes in suider Afrika bestaan daar elektroniese nuusbriewe. Sommige van hulle, waaronder ook Die Feldmuis, bestaan reeds vir 7 jaar.

’n Borgskap van Bybel-Media het dit vandeesweek reeds die tweede keer moontlik gemaak vir die redakteurs van die verskillende e-nuusbriewe om as werkgroep saam te kom. Die byeenkoms het geen besluitnemende bevoegdheid nie, maar die wedersydse stimulasie van hierdie groep is van onskatbare waarde.


Dis nie net dominees en kerkkantore wat op die onderskeie sinodes se verspreidingslys is nie. In die Oos-Kaap sinode kry 9 “gewone Christene” daardie sinode se e-nuus vir elke predikant wat een ontvang.


Die webblad van die NG Kerk, waarby al 10 sinodes ook ingeskakel is, word hoe langer hoe gewilder. Teenoor September 2008 se 4,800 unieke besoekers aan die webblad, het hierdie aantal besoekers in Februarie 2010 gestyg na 9,358 unieke besoekers!


Pieter Fourie van Bybel-Media vertel dat die PowerPoint oor die Leesrooster se preek-vir-die-week wat van (onder andere) Bybel-Media se webblad afgelaai kan word, baie gewild is. Die lêer, wat weekliks opgedateer word vir die betrokke week se leesrooster-teks, word gemiddeld 120 keer per dag afgelaai!

Hoewel die NG Kerk sekerlik nog baie te leer het oor kommunikasie, gebeur daar inderdaad ook nie niks nie. Om weekliks ’n teenwoordigheid te hê by 8000 epos-adresse, is sekerlik iets om oor dankbaar te wees.  
Na inhoud
Ons bid vir die wêreld

· Thijs van der Merwe – aan die hand van Patrick Johnstone en Jason Mandryk se Operation World 
Hoewel Namibië eers in Augustus in Operation World geskeduleer is vir voorbidding, fokus ons in die lig van die land se Onafhanklikheid wat op 21 Maart herdenk word vandeesweek op die Dorsland.

Namibië Oppervlakte 823,144 vk. km. Hoofsaaklik semi-woestyn, die droogste Afrika land suid van die ewenaar. Die bevolking is gekonsentreer op die sentrale plato en waterryke noordelike grensgebiede aangrensend aan Angola. Bevolking 1 856 000. Hoofstad Windhoek 250,000 inwoners. Polities: Duitse kolonie tussen 1883-1915. Daarna as mandaatgebied deur Suid Afrika geadministreer 1915-1990. Onafhanklik in 1990. Die bevrydingstryd het mense van mekaar vervreem en ‘n negatiewe impak gehad op die ekonomie. SWAPO wat die eerste verkiesing gewen het, het sy Marxistiese wortels opgesê om demokrasie en ‘n vrye markstelsel te aanvaar. Sedertdien is al die verkiesings deur SWAPO gewen en het hulle ‘n tweederde meerderheid in die verkose parlement. Die president, mnr Hifikepunje Pohamba, is ‘n uitgesproke Christen en het baie gedoen om tussengrond te vind met andersdenkendes. SWAPO het reeds 2 groot afsplitsings beleef – eers die Congres of Democrats en meer onlangs die RDP. Politieke onrustigheid heers tans na die verkiesingsuitslae van November 2009 in die hof betwis word deur die opposisiepartye. Namibië is lid van die Britse Gemenebes. Ekonomie: diamante, uraan, goud en ander metale, bees en skaap boerdery, sowel as visserye en toerisme is die ruggraat van die ekonomie. Baie leef in tradisioneel gereserveerde areas vir inheemse groepe en veral daar is groot armoede. Droogtes het die land geknou en grondhervorming is ‘n twisappel. Werkloosheid word tans op 50% gestel. ‘n Sekulêre staat met godsdiensvryheid deur die konstitusie gewaarborg. Christene 79.95%; Tradisioneel etnies 15% nie-Godsdienstig/ander 5% Joods 0.05%. Islam is besig om ‘n impak te hê en trek veral jong arm mans in landelike gebiede in die noorde van die land in groot getalle, statistiek ontbreek.

Loof die Here vir: 1 Stabiliteit, vreedsaamheid en ekonomiese vooruitgang die afgelope 22 jaar sedert onafhanklikheid ten spyte van doemprofete se verwagtinge van etniese geweld en ekonomiese ineenstorting. 2 Die mate van versoening wat sigbaar is ten spyte van ‘n verlede gekenmerk deur rasseskeiding en selfs rassehaat. 

Gebedspunte: 1 Bid vir die regering en politieke leiers - stabiliteit is deurslaggewende vir ekonomiese groei en vooruitgang. Bid vir ‘n aanvaarding van en vir 'n regverdige uitspraak in die appel van die 9 opposisiepartye teen die afwys van hul aansoek vir tersydestelling van die 2009 uitslae van die verkiesing tov die Nasionale Vergadering. 2 Die invloed van Bevrydings- en Swart Teologie het die geestelike erfenis negatief beïnvloed en baie het hul rug gekeer op godsdiens. Daar is min sigbaar van werklike dissipelskap en nominalisme is aan die toeneem. Bid vir die kerk, vir eenheid, Bybel-gefundeerde Woordverkondiging, en versoening. Dank die Here vir die CCN se evangeliese inslag en stem. 3 Evangeliese getuienis is in die afgelope tyd versterk deur nuwe sending-inisiatiewe van die NGK, SIM, AIM, Baptiste en Pinkster groepe aan mense en areas wat voorheen nie werklik bereik is nie, o.a. die San en mense van die noordooste, en Himba van die Noordweste. 4 Leierskap opleiding. Die Leadership School olv die Transformations beweging het groot impak tans. Die groot seminarie in die land het oor jare heen Swart en Bevrydingsteologie bevorder het en pastore nie voorberei het vir gemeentewerk nie, die gevolg was ‘n insinking in die kerk, nominalisme, agteruitgang van morele standaarde en ‘n terugkeer by baie na die okkultisme. Bid vir die enigste evangeliese diploma en graad opleidingsinstansie in die land — Namibia Evangelical Theological Seminary in Windhoek. 5 Afrika Onafhanklike Kerke ‘n vermenging van etniese tradisie en Christendom, is sterk. Bid dat die evangelie se boodskap van bevryding ‘n groeter impak las hê. Dit gebeur o.a. deur opleiding by NETS. 6 Ernstige sosiale euwels: a) Armoede en die gaping tussen ryk en arm veroorsaak probleme. Mense stroom na die stede en dorpe op soek na ‘n heenkome, met die gevolg dat plakkerskampe orals opspring. b) VIGS. Die pandemie is vir lank geignoreer met skrikwekkende gevolge. 20-25% van alle volwassenes en jong mense is geïnfekteer en daar is reeds meer as 130,000 Vigs wesies volgens sommige agentskappe. Catholic AIDS Action is een van die min effektiewe programme om die pandemie hok te slaan. c) Die effek van apartheid en die diskrepansie wat daardeur ontstaan het moet aangespreek word. Bid vir ware versoening. 7 Jong mense het materialisties geword en baie verwerp Christenskap as irrelevant vir hulle behoeftes. Bid vir die werk van Scripture Union en Student Christian Association se werk in skole, Ywam, Youth with a Mission, Campus Crusade for Christ en Child Evangelism Fellowship se werk in verskillende strata van die jeug.
Na inhoud
Hoeveel moet ons die orrelis betaal?
Die Suider-Afrikaanse Kerkorrelistevereniging (SAKOV) het nuwe riglyne ten opsigte van salarisskale vir kerkorreliste beskikbaar gestel aan lede van SAKOV. Lede kan hierdie skale vanaf SAKOV se webwerf (www.sakov.org.za) bekom deur met hulle gebruikersnaam en lidnommer in te teken. Indien julle kerkraad / orrelis nie reeds 'n lid van SAKOV is nie, is ’n aansoekvorm by die Sinodale Kantoor beskikbaar. 
Na inhoud
Sondag Onder die Kameelboom

Die 21ste eeu se middestad bied unieke uitdagings aan kerk-wees. Verlede week het twee Windhoek-gemeentes hieroor nagedink by geleentheid van ’n sendingweek. Kom luister Sondag Onder die Kameelboom na van die interessante perspektiewe wat hierdie geleentheid na vore gebring het. Die program Onder die Kameelboom is ’n radio-inisiatief van die NG Kerk wat Sondae om 12:00 op Kanaal 7 gehoor kan word.
Na inhoud
Giggel
'n Tiener het begin om net swart klere te dra wat soos 'n sak aan hom sit, sy hare te kleur en dit soos penne op sy kop te laat orent staan. Toe een van sy vriende navraag doen oor die nuwe beeld wat hy na buite vertoon, bely hy: Die enigste rede waarom ek dit doen is om te keer dat my ouers my orals saam met hulle neem. 
	


Na inhoud
Met Feldstraat-liefde
Die Feldmuis

Kuier ook op ons webblad 
	In die volgende week verjaar hulle...

	· Anita Davids (Walvisbaai): Donderdag 18 Maart; 064-202167; philipdavids@gmail.com 

· Tienie Van Rensburg (Emeritus): Maandag 22 Maart; 081-127-9051; martiens@mweb.com.na   

· Giepie Peens (Maltahöhe): Dinsdag 23 Maart; 063-293063; giepie@iway.na 
’n Spesiale geluk-drukkie van Feldmuis af!


Die Feldmuis sê…

